
Útdráttur 

Í þessari ritgerð verður litið yfir ágrip af sögu ritskoðunar og þau áhrif sem hún hefur innan 

almenningsbókasafna í dag. Í byrjun verður greint stuttlega frá merkingu hugtaksins 

ritskoðun og í framhaldi af því rýnt í siðareglur þriggja stórra samtaka innan bókasafns- og 

upplýsingafræðinnar, þær bornar saman og fjallað um hvað þær eiga sameiginlegt. 

Að því loknu verður snert á sögu bókatortímingar, skoðuð fræg atvik í mannkynssögunni 

þar sem þjóðir verða vitni að eyðileggingu menningarverðmæta sinna vegna hernaðarátaka. 

Eftir það verður fjallað um áhrif kirkjunnar manna á prentlistina frá upphafi hennar og fram á 

sjöunda áratug seinustu aldar. Í framhaldi af þeim kafla verður skoðað hvernig ritskoðun og 

eyðilegging ritaðs máls heldur áfram á okkar tíma. Að lokum verður fjallað um ritskoðun 

innan almenningsbókasafna. Skoðað verður hvernig starfsmenn og vinnuferli innan safna 

getur ósjálfrátt haft áhrif á safnkostinn. Auk þess verður sérstaklega hugað að ritskoðun á 

efni fyrir börn og unglinga og hvernig netsíur á tölvum innan safna hefur áhrif á framboð til 

þessa hóps. 

Formáli 

stuðning sem hann hefur veitt mér í gegnum skólagöngu mína. Einnig fær Áróra Ingibjörg, 

hún ekki alltaf með á hreinu hvers vegna. 

Að lokum vil ég þakka mínum góðu vinkonum innan Háskóla Íslands og sérstakar þakkir 

færi ég Gerði Sif og Magnýju Rós fyrir góðan félagsskap og endalausa jákvæðni við skrif 

þessarar ritgerðar. 

1 Inngangur 

 

Markmiðið er að skoða ritskoðun í sögulegu samhengi og hvernig framvinda hennar hefur 

haldið áfram til dagsins í dag og einnig hvernig henni er háttað innan almenningsbókasafna í 

nútímanum. Byrjað er á því að útskýra hvað ritskoðun er og vægi hennar í siðareglum hjá 

samtökum innan bókasafns- og upplýsingafræðigeirans gerð skil. Í fjórða kafla verður farið 

yfir mikilvæg tímamót í sögu ritskoðunar. Í upphafi verður fjallað um þekkt tilvik þar sem 

söfn eru skemmd eða eyðilögð í stríðsátökum. Í framhaldi af því eru samtökin Blue Shield 

kynnt, en þeirra vinna snýst um að forða menningarverðmætum frá eyðileggingu þar sem 

vopnuð átök geysa. Í lok kaflans er rætt um áhrif kirkjunnar og kristinna manna á upphaf 

prentlistar. Skoðað er hvernig prentlist byrjaði á Íslandi og annarstaðar í Evrópu, auk þess er 

rýnt í hvernig kaþólska kirkjan markaði djúpstæð áhrif á útgáfu ritaðs máls við upphaf 

prentlistar. Þá verður fjallað um ritskoðun sem á sér stað á 20. öldinni og skoðað hvernig 

bókatortíming á sér ennþá stað í dag.  

Að lokum verður farið í ritskoðun á efni innan almenningsbókasafna og rýnt í hvað það er í 

vinnuferlum innan safnanna sem ýtir undir það að ritskoðun eigi sér stað. Að auki er lítillega 

fjallað hvernig börn og unglingar gætu verið berskjaldaðri en aðrir hópar fyrir því að 

takmarkaður sé aðgangur að efni sem þeim er ætlað, einnig um netsíur á tölvukosti 

bókasafna og að lokum kvartanir á efni innan safnsins og möguleg viðbrögð starfsmanna við 

því.  

Fyrir utan kafla um sögulega atburði er meirihluti umfjöllunarefnis um 

almenningsbókasöfn í Bandaríkjunum, Bretlandi og Ástralíu.  

2 Hvað er ritskoðun? 

 

Hér á eftir verður farið stuttlega í skilgreiningu á hugtakinu ritskoðun (e. censorship) og 

lítillega snert á uppruna orðsins. Einnig verður greint frá afstöðu þriggja bókasafns- og 

upplýsingafræðisamtaka til ritskoðunar á efni innan safna. Samtökin sem fjallað verður um 

eru hin alþjóðlegu samtök International Federation of Library Associations and Institutions 

(IFLA), bandarísku samtökin American Library Association (ALA) og bresku samtökin 

Chartered Institute of Library and Information Professionals (CILIP). 

  

Enska þýðingin á orðinu ritskoðun, censor eða censorship, er komið af latneska orðinu 

censere, sem þýðir að gefa álit eða meta. Uppruni orðsins kemur frá tímum Rómarveldis þar 

sem censere voru ríkisstarfsmenn sem sáu um að taka manntal og höfðu vakandi auga yfir 

siðgæði borgara og gripu inn ef þeim fannst vera þörf á. Erfitt er að skilgreina jafn vítt hugtak 

og ritskoðun. Í hnotskurn er merkingin sú að efni, sem er talið vafasamt eða umdeilt, er eytt 

eða þá að höfundar eða útgefendur eru neyddir til þessa að breyta því. Birtingarmyndir 

ritskoðunar geta verið margvíslegar og fleiri en ein ástæða getur verið að baki. Algengasta 

útfærslan er þegar komið er í veg fyrir tjáningu hugmynda, sem ritskoðandi telur að brjóti 

gegn almennu velsæmi borgara eða skaði siðferðisvitund þeirra (Heins, 1993). 

 

IFLA útbjó yfirlýsingu árið 1999 sem sneri að bókasöfnum og vitsmunalegu frelsi. Þar kom 

fram að IFLA leggur sig fram við að vernda vitsmunalegt frelsi eins og það er skilgreint í 

Mannréttindayfirlýsingu Sameinuðu þjóðanna (IFLA, 2014). Það felur meðal annars í sér að 

allir eiga rétt á aðgangi að upplýsingum og að tjá sínar skoðanir opinberlega. Í framhaldi af 

því er tekið fram að þessi grundvallaréttindi séu tvær hliðar á sama máli, því rétturinn til 

þekkingar er forsenda frjálsrar hugsunar. Í yfirlýsingunni leggur IFLA mikla áherslu á að 

bókasöfn og starfsmenn þeirra eigi að beita sér fyrir tjáningarfrelsi með því að styðja við 

undirstöðuatriði þess, en um leið að virða friðhelgi notenda (IFLA, 1999). 

Í réttindaskrá bókasafna (e. The Library Bill of Rights), sem gefin er út af American Library 

Association (ALA), er rætt um hvernig bókasöfn geta barist gegn ritskoðun. Þessi réttindaskrá 

var fyrst gefin út árið 1939 en hefur verið endurskoðuð og bætt sex sinnum síðan þá, síðast 

árið 1996. Meirihluti hennar snýst um ritskoðun á söfnum og í henni kemur meðal annars 

fram að ekki eigi að útiloka neitt efni frá bókasöfnum vegna skoðana, kynþáttar eða 

bakgrunns þeirra sem áttu þátt í framleiðslu efnisins. Bókasöfn eigi að leggja sig fram við að 

safna efni sem veitir fleiri en eitt sjónarhorn á sama málið, hvort sem það tengist nútímanum 

eða er sögulegt. Það er skylda bókasafna að sporna gegn ritskoðun, því það er á þeirra 

ábyrgð að veita notendum sínum upplýsingar. Auk þess er því lýst yfir að það sé skylda safna 

að vinna með þeim sem berjast gegn ritskoðun. Ekki skal á neinn hátt koma í veg fyrir eða 

hamla aðgangi notenda að söfnum, sama á hvaða forsendum það er (American library 

association, 1996). 

 

Árið 2005 gáfu bresku bókasafns- og upplýsingafræðisamtökin Chartered Institute of 

Library and Information Professionals (CILIP) út yfirlýsingu um stöðu þeirra gagnvart 

vitsmunalegu frelsi, aðgangi að upplýsingum og ritskoðun. Þar kemur fram að CILIP leggi sig 

fram við að stuðla að samfélagi þar sem þessir þættir eru í hávegum hafðir. Nefnt er að það 

sé skylda bókasafns sem er rekið fyrir almannafé að bjóða notendum sínum upp á eins 

víðtækt efni og völ er á. Einungis ætti að takmarka aðgang að efni ef notkun þess varðar við 

lög og þá aðeins eftir að lagalegur dómur gegn efninu hefur fallið. Að lokum tilkynnir CILIP að 

þeir styðji reglur Evrópuráðsins, þar sem kemur meðal annars fram að ráðið hvetji 

starfsmenn allra safna til að styðja vitsmunalegt frelsi, ótakmarkaðan aðgang að 

upplýsingum og nærgætni gagnvart notendum þegar velja á aðföng (Chartered institute of 

library and information workers, 2005). 

 

Ofannefnd samtök eiga það sameiginlegt að aðhyllast algjörlega vitsmunalegt frelsi og 

frjálsan aðgangi að upplýsingum. Þau leggja einnig mikla áherslu á að aldrei skuli mismuna 

notendum safna á neinum grundvelli og að söfn skuli leggja sig fram við að afla fjölbreytts 

safnkosts handa notendum þeirra. Þessi samstaða samtakanna gegn ritskoðun sendir þau 

skýru skilaboð til allra, bæði almennings og starfsmanna safna, að ritskoðun eigi aldrei rétt á 

sér. 

3 Siðareglur bókasafns- og upplýsingafræðinga 

 

Þessi kafli mun fjalla um siðareglur bókasafns- og upplýsingafræðinga. Þá verða sérstaklega 

teknar fyrir skjalfestar siðareglur hjá alþjóðlegu samtökunum IFLA, bandarísku samtökunum 

ALA og félagi bókasafns- og upplýsingafræðinga á Íslandi, Upplýsingu. Greint verður frá 

reglunum, þær bornar saman og rýnt í hvað þær eiga sameiginlegt. 

 

Þrátt fyrir að bókasafnsfræði sé margra alda gömul grein hefur ótrúlega lítið efni tengt 

siðareglum eða siðfræði innan stéttarinnar verið gefið út þar til eftir árið 1970. Í dag hafa, 

engu að síður, mörg félög bókasafns- og upplýsingafræðinga um allan heim samið og tekið í 

notkun siðareglur fyrir sína félagsmenn (Foster og McMenemy, 2012). 

Siðareglur eru ætlaðar til þess að sýna nýjum meðlimum til hvers sé ætlast af þeim og 

minna þá eldri á skyldur sínar. Skjalfestar siðareglur sýna einnig svart á hvítu hvaða 

viðmiðum bókasafns- og upplýsingafræðingar vinna eftir og eru því til þess fallnar að auka 

traust almennings á stéttinni. Reglurnar nýtast einnig til leiðbeiningar ef upp kemur 

ágreiningur eða vafamál innan starfsstéttarinnar (Ethics Resource Center, 2009). 

 

Þrátt fyrir að 87 ár séu liðin frá stofnun alþjóðlegu samtakanna IFLA þá birtu þau ekki 

formlegar siðareglur fyrr en árið 2012. Árið 2010 hófust vinnuhópar innan IFLA handa við að 

rita reglurnar og tók sú vinna tvö ár (IFLA, 2014). 

Siðareglurnar IFLA skiptast í sex hluta.  

1. Allir eiga rétt á frjálsu aðgengi að upplýsingum. Hafna skal öllum tilraunum til 

ritskoðunar.  

2. Sjá þarf til þess að allir hafi jafnan aðgang að upplýsingunum, ekki má mismuna 

notendum á neinn hátt.  

3. Virða þarf friðhelgi einkalífs hjá notendum safnsins.  

4. Finna þarf jafnvægi á milli þess að veita notendum safnsins aðgang að fjölbreyttu efni 

í fjölbreyttu formi og þess að sýna aðgát og virða höfundarétt. 

5. Starfsfólk skal gæta þess að vera faglegt og forðast að láta persónulegar skoðanir 

hafa áhrif á vinnu sína. Það skal vera hlutlaust við kaup á safnkosti og gagnvart 

notendum safnanna.  

6. Koma skal fram við samstarfsmenn af vinsemd og virðingu, ekki má mismuna þeim á 

neinn hátt og að styðja skal rétt starfsfólks til jafnra launa óháð kyni.  

(IFLA, 2012) 

 

American Library Association (ALA) hefur komið sér upp siðareglum í átta liðum en bendir 

einnig á að siðareglur séu einungis leiðbeinandi rammi og geti ekki náð yfir allar aðstæður 

sem koma upp. Í reglunum er rætt um að sýna þurfi sanngirni á öllum sviðum innan 

vinnustaðarins, hvort sem það er við stefnumótun eða í samskiptum við notendur. Einnig er 

fjallað um að starfsmenn safna þurfi að vara sig á að setja ekki eigin hagsmuni framar 

hagsmunum notenda safnsins, samstarfsfólks eða vinnuveitenda. Hinir sex liðirnir eru 

efnislega alveg eins og siðareglur IFLA hér fyrir ofan (ALA, 2008).  

 

Á Íslandi setti Upplýsing, félag bókasafns- og upplýsingafræðinga, fram siðareglur í fjórtán 

liðum árið 2001. Fimm af þessum fjórtán reglum eru sambærilegar grunnreglum IFLA, sem 

einnig koma fram hjá ALA. Eina reglan sem ekki er til staðar hjá Upplýsingu, en er hluti af 

grunnreglum IFLA, er sú sem tengist því að finna jafnvægi á milli opins aðgangs og virðingu 

fyrir höfundarrétti (Upplýsing, 2007). 

Aðrar siðareglur Upplýsingar fjalla um hversu mikilvægt sé fyrir félagsmenn að brúa bil 

milli notenda og þekkingar. Hvetja þarf til lestrar og notkunar upplýsinga, fræða notendur 

um mismunandi leiðir við upplýsingaöflun og láta viðkomandi vita ef kostnaður er við 

þjónustuna. Einnig fjalla reglurnar um hversu mikilvægt sé að veita áreiðanlegar upplýsingar 

og að félagsmenn séu virkir í að bæta við sig nýrri þekkingu. Bent er á að nauðsyn þess að 

bera virðingu fyrir siðareglum stéttarinnar og sýna heilindi við markmið stofnunar, eða 

fyrirtækis, sem félagsmaður vinnur fyrir. Að lokum er varað við að nota aðstöðu sína í 

eiginhagsmunaskyni og að ekki eigi að láta utanaðkomandi þrýsting hafa áhrif á þjónustu eða 

safnkost. Í fjórtándu og síðustu reglu kemur fram að áminning sé veitt við brot á siðareglum 

og gætu ítrekuð brot varðað við brottrekstur úr félaginu (Upplýsing, 2007). 

Ef maður lítur yfir siðareglur þessara þriggja samtaka sést að fimm af sex atriðum sem 

IFLA gefur út eru kjarni siðareglna hjá hinum tveimur félögunum sem skoðað voru. Það gefur 

sterklega í skyn að þær séu mjög mikilvægar stéttinni. Reglurnar kveða á um frjálsan og 

jafnan aðgang að upplýsingum fyrir alla, virðingu fyrir friðhelgi einkalífsins, hlutleysi 

starfsfólks og vinnusiðferði. Siðareglur samtaka bókasafns- og upplýsingafræðinga setja 

mikilvæg viðmið um meðferð og aðgengi upplýsinga. Þörfin fyrir alþjóðlegar reglur sem 

myndu byggja á þessum viðmiðum er svo sannarlega til staðar. Þetta kemur bersýnilega í ljós 

þegar atburðir fyrri tíma eru skoðaðir í samhengi við þá ritskoðun sem viðgengst enn þann 

dag í dag. 

4 Ritskoðun og bókatortíming í sögulegu samhengi     

 

Hér verður farið gróflega yfir sögu ritskoðunar í tveimur hlutum. Fyrri hlutinn fjallar um 

eyðileggingu rita á stríðstíma og spannar sá kafli frá 3. öld f.Kr. til okkar tíma. Auk þess eru 

samtökin Blue Shield skoðuð í þessum hluta, en þeirra starf gengur út á að reyna að bjarga 

menningarverðmætum á átakasvæðum.  

Síðari hlutinn snertir á ritskoðun af hendi kirkjunnar og þau djúpstæðu áhrif sem hún 

hafði á prentlist og bókaútgáfu. Umföllunin er ekki tæmandi heldur eru dregnir saman frægir 

atburðir sem hafa átt sér stað í gegnum aldirnar.  

 

4.1 Eyðilegging rita á stríðstímum  

 

Hér á eftir verða talin upp nokkur atvik sem eru meðal þeirra merkustu hvað varðar 

ritskoðun og eyðilegginga rita á stríðstímum, allt frá Alexandríu á 3. öld f.Kr. til Timbuktu á 

okkar tíma. Öll söfnin sem hér verður rætt um eiga það sameiginlegt að hafa orðið fyrir 

skemmdum og eyðileggingu vegna hernaðarátaka í heimalandi sínu. Auk þess verður sagt í 

stuttu máli frá samtökunum Blue Shield sem hafa það að markmiði að vernda 

menningarverðmæti í vopnuðum átökum. Samtökin voru stofnuð árið 1954 í Haag þegar 115 

ríki undirrituðu alþjóðalög um verndun menningarverðmæta á stríðstímum. 

 

4.1.1 Bókasafnið í Alexandríu 

 

Eitt af frægari bókasöfnum heimssögunnar er vafalaust bókasafnið í Alexandríu, sem stofnað 

var í kringum 3. öld f.Kr. Safnið var stofnað af Demetrius Phalerus, sem hafði áður verið 

skipaður af konungi Makedóníu til að ríkja yfir Aþenu. Hann var dáður af Aþenubúum fyrir 

endurbætur innan borgarinnar og stjórnarskrárbreytingar og var það vinsæll að yfir þrjú 

hundruð styttur voru reistar af honum í borginni á valdatíma hans. Árið 307 f.Kr. yfirtók 

Demetrius Poliorcetes, konungur Makedóníu, Aþenu og lauk þar með valdatíð Phalerusar. 

Honum var leyft að yfirgefa borgina óáreittur og hélt hann til Þebu. Síðar meir flutti hann sig 

aftur um set til og nú til Alexandríu, þar sem hann fór á fund Ptolemy I Soter, hershöfðingja 

Alexanders mikla, sem hafði umsjón með borginni. Phalerus hvatti hershöfðingjann til að 

fjárfesta í ritum til að safna að sér þekkingu og byggja húsnæði til að hýsa þessi verk. Þetta 

yrði til að festa menningu Egyptalands í grískri menningu og myndi auka orðstír Ptolemy. 

Demetrius Phalerus fékk háar fjárhæðir afhentar til þess að festa kaup á eins mörgum 

ritverkum og hægt væri. Ptolemy fór meira að segja fram á það við Aþenuborg að fá lánuð 

merk heimspekirit til afritunar. Eftir að því verki var lokið var afritunum skilað til 

Aþenuborgar en upprunulegum eintökum haldið eftir. Síðar voru sett ný lög sem gerðu þeim 

sem heimsóttu Alexandríu skylt að afhenda öll rit eða handrit sem ferðast var með svo hægt 

væri að afrita þau (Báez og MacAdam, 2008). 

Ekki er vitað hver nákvæm stærð safnsins var en fræðimenn telja að safnið hafi hýst á milli 

400.000 og 700.000 rit. Hjá safni af þessari stærðargráðu þarf að halda vel utan um flokkun 

rita þannig að notendur eigi auðvelt með að finna eintök sem leitað er að. Í upphafi, á meðan 

safnið var enn að stækka, voru ritin fyrst og fremst flokkuð eftir umfjöllunarefni í 

mismunandi herbergi, sem hvert hafði afmarkað umfjöllunarefni. Innan þessara herbergja 

var ritunum raðað eftir nafni höfunda í stafrófsröð. Upplýsingar um hvert verk var á miða 

með hverju riti með nafni höfundar, titli á verki og viðfangsefni (Phillips, 2010). 

Síðar meir var bætt við svokölluðum pinakes, sem var listi yfir verk innan safnsins, ekki öll 

heldur eingöngu þau vinsælustu og þau sem voru oftast notuð. Listinn var í stafrófsröð eftir 

nafni höfundar og flokki. Auk þess var skrifað örstutt æviágrip um hvern höfund, sem var 

gert til að forðast rugling á milli höfunda með sama nafn. Einnig voru fyrstu orðin í ritinu 

skrifuð á listann ásamt fjölda lína í verkinu. Með því að fletta upp í pinakes gat notandi 

komist að því hvar ritið var staðsett, hvernig það var flokkað og önnur verk höfundar 

(Phillips, 2010). 

Fyrsta áfall safnsins í Alexandríu dundi yfir á tímum borgarastyrjaldar í Egyptalandi. 

Kleópatra var studd af Rómverjum, sem voru undir stjórn Júlíusar Sesars. Árið 48 f.Kr. réðst 

her Egypta á flota Rómverja í höfninni í Alexandríu og lagði eld að skipum þeirra. Eldurinn 

breiddist út í byggingar á hafnarsvæðinu og meðal þeirra var geymslusvæði bókasafnsins 

sem innihélt 40.000 rit, sem öll brunnu til kaldra kola (Báez og MacAdam, 2008). 

Árið 391 e.Kr. er Theophilus, páfi Alexandríu sagður hafa hvatt æstan múg til að ráðast á 

hof tileinkað guðinum Serapis og í framhaldi af því á bókasafnið. Safnið var rænt, eyðilagt og 

síðar meir fyllti Theophilus það af kristilegum munum. Þetta atvik er talið hafa verið það sem 

endanlega tortímdi safninu, því eftir að Egyptar höfðu náð yfirráðum í borginni árið 400 e.Kr. 

sendi ráðandi hershöfðingi bréf til yfirmanns síns þar sem hann taldi upp eignir sem náð 

höfðust við töku borgarinnar, meðal þeirra var 400 hallir, 4.000 almenningsböð, 400 leikhús, 

40.000 gyðingar og 12.000 búðir. Í þessu bréfi var ekki minnst á bókasafnið sem hefði 

vafalaust verið gert ef það hefði staðið ennþá (Báez og MacAdam, 2008). 

 

4.1.2 Bayt al-Hikma-safnið í Írak 

 

Hið goðsagnakennda safn Bayt al-Hikma, eða Hús viskunnar, var stofnað af Harun al-Rashid 

kalífa í Bagdad á 9. öld. Þetta safn var miðstöð lærdóms þar sem vísindamenn, rithöfundar 

og aðrir lærðir menn komu til þess að fræðast óháð hverrar trúar þeir voru. Ekki er vitað um 

nákvæmar tölur á fjölda handrita innan safnsins, en talið er að á þessum tíma hafi þetta verið 

stærsta samansafn rita í heiminum (Lost islamic history, e.d.). 

Safnið var gjöreyðilagt í árás Mongóla á Bagdad árið 1258. Her Mongóla taldi um það bil 

150.000 hermenn og það tók þá ekki nema tvær vikur að ná yfirtökum á borginni. 

Mongólarnir eyðilögðu allt sem í vegi þeirra varð, hvort sem það voru moskur, spítalar, hallir 

eða söfn. Til þess að fullvissa sig um að ekki yrði hægt að bjarga neinu tók innrásaherinn 

handritin út af safninu og hentu þeim í Tigris-fljótið. Sögur segja að hin gríðarmikla á hafi 

litast svört af bleki ritanna sem fleygt var í hana (Lost islamic history, e.d.). 

 

4.1.3 Bókasafn Bandaríkjaþings 

 

Árið 1812 gaf bókasafn Bandaríkjaþings (e. Library of Congress) út sína fyrstu safnaskrá sem 

var sett saman af forstöðumanninum Patrick Magruder. Þetta var einföld skrá sem flokkaði 

bækur eftir tegund, fjölda eintaka og jafnvel verði. Í boði voru 3.076 bækur og 53 kort. Sama 

ár og safnaskráin kom út gaf bandaríska þingið James Madison forseta leyfi til að gera innrás 

í Kanada. Bandarískir hermenn fóru fram og brenndu þingið og löggjafasafnið í Toronto. 

Kanada var undir breskum yfirráðum á þessum tíma og ákváðu Bretar að svara í sömu mynt. 

Þeir réðust inn í Bandaríkin og náðu til Chesapeak Bay í byrjun ágúst 1814 og til Washington 

24. ágúst sama ár. Breski hershöfðinginn Robert Ross gaf hermönnum sínum þá fyrirskipun 

að allir þeir hlutir sem tengdust menningu óvinarins skyldi verða eytt og varð það til þess að 

kveikt var í bókasafni Bandaríkjaþings. Ekki urðu allar bækurnar eldi að bráð en að minnsta 

kosti 2.600 bækur eyðilögðust. Eftir stríðið var hafist handa við að byggja upp safnkostinn 

aftur og bauðst fyrrverandi forseti Bandaríkjanna, Thomas Jefferson, til að selja ríkinu sínar 

bækur, næstum 6.500 eintök, sem ríkisstjórnin þáði. Á aðfangadag árið 1851 var búið að 

safna um 55.000 nýjum ritum inn á nýja safnið en eldsvoði eyðilagði 35.000 rit, þar af tvo 

þriðju hluta af bókum sem Thomas Jeffersons seldi safninu (Báez og MacAdam, 2008). Í dag, 

meira en 150 árum eftir brunann er bókasafn Bandaríkjaþings eitt þekktasta bókasafn í 

heiminum. Á safninu eru 36,8 milljónir bóka á 470 tungumálum, 68,9 milljónir handrita, 5,5 

milljónir korta og 3,5 milljónir hljóðritana (Library of congress, e.d.). 

 

4.1.4 Almenningsbókasafnið í Jaffna, Sri Lanka 

 

Almenningsbókasafnið í Jaffna á Sri Lanka var stofnað árið 1934 fyrir tilstilli K. M. Chellappah. 

Hann hvatti ráðamenn, rithöfunda, almenning og viðskiptamenn til að stofna glæsilegt 

almenningsbókasafn til að blása lífi í menningu og lærdóm í landinu. R. S. Ranganathan, sem 

þá var yfir bókasafninu í Delhi, var ráðgjafi stofnunarinnar varðandi aðföng og skipulag 

bókasafnsins. Með miklum stuðningi almennings og fjármagni frá borginni dafnaði safnið og 

varð vinsælt meðal landsmanna. Árið 1960 hafði safninu áskotnast 16.000 bækur auk fjölda 

tímarita og handrita, þar á meðal ómetanleg fornrit og handrit (Ganesan, 2013). 

Í lok maí 1981 urðu átök milli íbúa Tamil-héraðs og Shinhale-búddista, þegar upp úr gaus 

milli þessara þjóðarbrota. Fyrirskipanir voru sendar frá háttsettum mönnum Shinala um að 

ráðast á viss skotmörk innan borgarinnar, þar á meðal almenningsbókasafnið í Jaffna. Þessi 

árás var gerð með það fyrir augum að brjóta niður og eyðileggja menningu og menningararf 

Tamil-búa. Hvert einasta af hinum 95.000 ritum innan stofnunarinnar eyðilögðust, þar á 

meðal mörg ómetanleg og aldagömul rit úr sögu Sri Lanka. Missirinn var því óbætanlegur 

(Ganesan, 2013). 

 

4.1.5 Ahmed Baba safnið í Timbuktu 

 

Í mars árið 2012 urðu valdaskipti í Vestur Afríska ríkinu Malí þegar innfæddir hermenn 

steyptu af stóli lýðræðislega kjörinni stjórn landsins. Þetta valdarán varð ekki vegna þrýstings 

frá íbúum landsins eða mótmæla, heldur var það gert af óbreyttum eða lágt settum 

hermönnum innan malíska hersins. Samkvæmt þeim sjálfum voru þeir langþreyttir á 

slæmum aðbúnaði og linkind stjórnarinnar gagnvart uppreisnarmönnum sem höfðu tök í 

norðurparti landsins (Nossiter, 2012). 

Þessir atburðir urðu ekki til að bæta ástandið í landinu og stuttu síðar réðust 

hryðjuverkasamtökin Ansar Dine inn í borgina Timbuktu, yfirtóku hana og settu á ströng 

Sharia-lög. Eftir fjögurra mánaða veru í Timbuktu byrjuðu markvissar eyðileggingar á öllu 

tengdu menningu og verðmætum íbúanna. Einn af þeim stöðum sem varð fyrir barðinu á 

þeim var Ahmed Baba safnið, sem geymdi 20.000 handrit sem safnað hefði verið saman með 

gjöfum frá elstu fjölskyldum landsins. Handritin voru mörg frá 14. og 15. öld en einnig voru til 

nokkur frá 12. öld og voru þó nokkur þeirra um sögu Vestur-Afríku (Harding, 2013). 

Sem betur fer sá Abdel Kader Haidara, meðlimur einnar af fjölskyldunum sem gáfu handrit 

til safnsins, í hvað stefndi. Á hverjum degi fyrir sólarupprás læddist Abdel ásamt mönnum 

sínum inn á safnið. Með dregið fyrir glugga unnu þeir í myrkri, tóku bækur og pökkuðum 

þeim í stálkassa. Þegar tók að dimma fóru þeir aftur inn á safnið, náðu í stálkassana og földu 

hjá sömu fjölskyldum og höfðu upphaflega gefið safninu ritin. Það tók þá um það bil tvo 

mánuði að pakka saman öllum þessum ritum og taldi Abdel ritin vera óhult hjá 

fjölskyldunum. Þegar Ansar Dine samtökin byrjuðu síðan að ryðjast inn á heimili í borginni, í 

leit að hlutum sem hægt væri að selja á svörtum markaði, sáu Abdel og menn hans koma 

þyrfti ritunum í skjól. Með bátum, sendiferðabílum, mútum og hjálp íbúa tókst loksins að 

koma handritunum til höfuðborgar Malí þar sem þeim var loksins óhætt. Ætla má að um 95% 

ritanna hafi verið bjargað af hópi Abdels (Dreazen, 2013). 

4.1.6 Blue Shield og verndun menningarverðmæta í stríði 

 

Í fyrri heimstyrjöldinni var gerð tilraun til þess að koma á reglum með það að markmiði að 

vernda menningarverðmæti í vopnuðum átökum. Það var þó ekki fyrr en á ráðstefnunni 

Convention for the Protection of Cultural Property in the Event of Armed Conflict í Haag árið 

1954 sem alþjóðleg lög, samþykkt af 115 ríkjum, voru sett á og náðu þau yfir verndun á 

menningarverðmætum í stríðsátökum um allan heim (UNESCO, e.d.). 

Í lögunum voru menningarverðmæti flokkuð sem hreyfanleg og óhreyfanleg verðmæti, 

þar á meðal arkitektúr, fornleifar, handrit, bækur og margt annað sem gæti flokkast undir 

menningararf þjóða. Þau 115 ríki sem hafa undirrituð lögin eru með gagnkvæma 

skuldbindingu um að forðast að skaða menningarverðmæti í vopnuðum átökum sé hjá því 

komist (UNESCO, e.d.). 

Í kjölfar þessarar lagasetningar voru Blue Shield samtökin stofnuð. Samtökin starfa á 

svipaðan hátt og Rauði krossinn, ef til stríðsátaka kemur fara starfsmenn Blue Shield á 

staðinn og reyna að koma í veg fyrir að menningarverðmæti séu eyðilögð. Þetta er meðal 

annars gert með því að merkja staði sem hafa mikla þýðingu fyrir menningu þjóðar. Auk þess 

aðstoða samtökin þjóðir eftir átök og eru með kynningarstarfsemi fyrir bæði fagmenn og 

almenning. Blue Shield starfar einnig sem ráðgjafi fyrir United Nations Educational, Scientific 

and Cultural Organization (UNESCO), Rauða krossinn og International Centre for the Study of 

the Preservation and Restoration of Cultural Property (ICCROM) (Blue Shield, e.d.). 

 

4.2 Áhrif kirkjunnar og kristinna manna á upphaf prentlistar 

 

Hér verður fjallað um upphaf prentunar og tekin saman athyglisverð dæmi um aðkomu 

kirkjunnar í sögu ritskoðunar. Þá einna helst um höft sem sett voru á útgáfu ritmáls við 

upphaf prentlistar og bókabannlista kaþólsku kirkjunnar. Þessi tími var mikilvægur í sögu 

ritskoðunar því yfirráð kirkjunnar yfir prentlist frá upphafi í Evrópu gefur góða mynd af því 

hvernig framhaldið varð síðar meir. 

4.2.1 Spænski rannsóknarrétturinn 

 

Spænski rannsóknarrétturinn var stofnaður árið 1478 af spænsku konungshjónunum 

Ferdinand og Isabel með leyfi frá Sixtus IV páfa til að berjast gegn trúvillu og til að viðhalda 

kaþólskri trú í ríkjum þeirra. Rannsóknarrétturinn hóf samstundis að byggja upp varanlega 

dómstóla í helstu héruðum og borgum landsins. Ráðnir voru rannsóknarmenn með menntun 

í lögum eða guðfræði til að yfirheyra þá sem töldust vera sekir um trúvillu. Við þessar 

yfirheyrslur var ítrekað gripið til pyntinga og voru aðferðir rannsóknarréttarins meðal annars 

að læsa fólk inn í hylki með göddum að innanverðu, hengja það upp á höndum eða á fótum, 

eða binda í stól með göddum í setunni. Önnur fórnarlömb voru jafnvel líflátin. (Perry og Cruz, 

1991). 

Þrátt fyrir að hafa nokkuð frjálslegar vinnureglur höfðu rannsakendur innan 

rannsóknarréttarins ekki rétt á að stjórna bókaútgáfu eða ritskoðun á bókum. Í framhaldinu 

beittu þeir sér fyrir því að ná yfirráðum yfir bókaútgáfu, undir því yfirskini að þeir væru að 

berjast gegn trúvillu. Í þessum tilgangi var komið upp lista yfir bannaðar bækur, líkt og 

kaþólska kirkjan átti eftir að gera síðar árið 1557 (Tofiño-Quesada, e.d.) og fjallað verður 

nánar um í kafla 4.2.3. 

 

4.2.2 Upphaf prentlistar á Íslandi og í Evrópu 

 

Þegar rætt er um upphaf prentlistar dettur flestum í hug þýski gullsmiðurinn Johannes 

Gutenberg, en það sem færri vita er að Kínverjar höfðu uppgötvað svipaða aðferð til 

prentunar mörg hundruð árum á undan Gutenberg. Þetta uppgötvaðist árið 1900 þegar ritið 

The Diamond Sutra frá árinu 868 fannst í helli í Dunhuang-héraði í Kína (Palermo, 2014). 

Í hinum vestræna heimi er Gutenberg hins vegar hampað sem upphafsmanni prentlistar 

eftir að hann fann upp prentvélina árið 1440. Fimmtán árum síðar prentaði hann og gaf út 

útgáfu af biblíunni, sem hefur síðar gengið undir nafninu Gutenberg-biblían. Ekki er vitað 

hversu mörg eintök voru prentuð, en jafnan er talað um hana sem fyrstu prentuðu bókina 

(Palermo, 2014). 

Talið er að um árið 1530 hafi fyrsta prentsmiðjan á Íslandi verið stofnuð á Hólum í 

Hjaltadal af Jóni Arasyni biskup. Hann réði til sín prentara frá Svíþjóð að nafni Jón 

Mattheusson, einnig kallaður Jón sænski, sem fluttist til landsins og hafði hann prentvél 

meðferðis. Jón sænski fékk úthlutað húsnæði á Breiðabólstað af biskupi og dvaldi hann þar til 

dauðadags árið 1567. Fyrsta bókin sem vitað er að prentuð hafi verið hér á landi var latnesk 

bænabók að nafni Breviarium Holense og eru heimildir um eintök af bókinni frá 1550. Önnur 

bók, Fjórir guðspjallamenn, var líka gefin út á sama tíma en mun minna er vitað um hana. Jón 

biskup lét prenta og þýða bókina, ásamt því að skrifa formála að henni. Næsti biskup á eftir 

Jóni var skipaður árið 1551 og hét hann Ólafur Hjaltason. Einungis er vitað með fullri vissu 

um fjórar bækur sem voru gefnar út á meðan hann sat á biskupsstóli. Af þessum fjórum hafa 

tvær þeirra varðveist, Píslaprédikanir frá árinu 1559 og Guðspjallabókin frá árinu 1562. 

Biskupar á Hólum höfðu yfirráð yfir bókaútgáfu á Íslandi með prentsmiðju sinni þar til undir 

lok 18. aldar. Útgáfa þeirra einskorðaðist að mestu við trúarrit, bæði endurprentanir og 

einnig frumsamið efni. Þessi einokun hélt áfram þar til bókaútgáfa var stofnuð í Hrappsey í 

lok 18. aldar og meiri fjölbreytni varð í framboði bóka (Þróun íslenzkrar bókaútgáfu, 1997). 

Yfirráð kirkjunnar yfir prentlist á Íslandi endurspeglaði ástandið í Evrópu ágætlega, því á 

fyrstu tveimur öldum eftir að prentun var tekin í notkun voru forn- og miðaldarrit helmingur 

allra prentaðra bóka. Það virðist sem að fáar nýjar bækur hafi komið fram. Einokun 

kirkjunnar á prentun var töluverð. Fyrst um sinn var það vegna þess að prentun var mjög 

kostnaðarsöm, sem var ekki á allra færi að fjármagna, en auk þess voru prentsmiðjur í eigu 

kirkjunnar. Þegar einstaklingar utan kirkjunnar fóru loksins að láta prenta bækur urðu þær 

mjög vinsælar og náðu mikilli útbreiðslu á stuttum tíma. Mátu kirkjunnar menn það þannig 

að nauðsynlegt væri að hafa hemil á því efni sem gefið væri út. Því var  efni sem var ekki með 

kristilegan boðskap stimplað sem trúvilla (Þorbjörn Broddason, 2005) 

Í Evrópu voru yfirráð ríkisstjórna og konungsdæma yfir prentun áberandi. Í Englandi kom 

Hinrik VIII á kerfi þar sem hann stjórnaði algjörlega prentun og útgáfu og var þess krafist að 

þeir sem hefðu áhuga á að prenta efni, yrðu að óska eftir prentleyfi, sem gefin voru út af 

konungdæminu. Í Frakklandi árið 1521 voru prentsmiðjum settar þær skorður að allar bækur 

þyrftu að vera ritskoðaðar af Háskólanum í París. Árið 1535 var prentsmiðjum auk þess 

fækkað og kom smiðshöggið árið 1583 þegar konungurinn setti þau lög að engar bækur yrðu 

prentaðar nema með hans persónulega leyfi. Ekki var allstaðar tekið svona hart á útgáfu 

ritmáls. Holland var tiltölulega frjálslyndara en önnur lönd og varð það til þess að bækur sem 

höfðu verið bannaðar í öðrum löndum voru prentaðar í Hollandi og smyglað aftur til baka 

(Wilke, 2013). 

4.2.3 Kaþólska kirkjan og Index Librorum Prohibitorum 

 

Sú stofnun sem vafalaust gekk lengst allra í ritskoðun var kaþólska kirkjan. Árið 1487 kvað 

Innocentíus VIII páfi að engin rit skyldi gefa út nema með leyfi hinnar kaþólsku kirkju. 

Alexander VI páfi, eftirmaður Innocentíus, gaf út yfirlýsinguna árið 1501 á þá leið að 

varðveisla kristinnar trúar lægi í yfirráðum yfir hinu prentaða orði (Þorbjörn Broddason, 

2005). 

Því kom það ekki á óvart þegar nefnd innan kaþólsku kirkjunnar, The sacred congregation 

of the Roman Inquisition of the Holy office, gaf út bókina Index librorum prohibitorum árið 

1557, sem innihélt lista yfir þær bækur sem kirkjan bannaði. Nefndin hafði unnið að gerð 

listans frá árinu 1515 (Mayl, 1998). Markmið nefndarinnar var að verja kaþólsku kirkjuna fyrir 

utanaðkomandi gagnrýni, halda vörð um trú og siðferði, auk þess að sporna við hættu sem 

gæti steðjað að innan kirkjunnar sjálfrar. Áberandi var að listanum var ætlað að auðvelda 

kirkjunnar mönnum að halda verndarhendi yfir pólitískum og lagalegum réttindum og 

sérstöðu kirkjunnar og páfans. Bækur sem fjölluðu um aðrar útfærslur á kristinni trú en þá 

kaþólsku, eins og til dæmis mótmælendatrú eða Janseisma, voru margar settar á bannlista 

páfans, auk rita um dulspeki. Þangað rötuðu einnig bækur sem sneru að kaþólskri trú en 

höfðu ekki verið samþykktar af Vatíkaninu, því þær innihéldu efni eins og bænir sem ekki var 

heimilt að nota og bannaðar sögur af dýrlingum (Bujanda, 2004). Bannlistinn stækkaði eftir 

því sem árin liðu og talið er að yfir 4.000 verk hafi verið á listanum þegar hann var lagður af 

árið 1966, eftir meira en 400 ára notkun. Á þessum lista voru verk eftir rithöfunda og 

heimspekinga sem í dag eru hylltir sem tímamótahöfundar og má þar nefna; 

  

● Réne Descartes: þekktur stærðfræðingur, vísindamaður og heimspekingur. Er einna 

frægastur fyrir setninguna; “Cogito, ergo, sum” eða “Ég hugsa, þess vegna er ég”.  

● Montesquieu: hann var frægastur fyrir kenningar sínar um aðgreiningu ríkisvalds, 

sem koma víða fram í stjórnarskrám dagsins í dag.  

● Victor Hugo: einn þekktasti rithöfundur Frakka. 

● Jean Paul Sartre: hlaut nóbelsverðlaunin árið 1964 en hafnaði viðtöku þeirra. 

(Mayl, 1998) 

 

Sumir þessara höfunda áttu stakt verk á listanum en aðrir máttu þola að öll þeirra verk 

væru talin upp á Index prohibitorum librorum. Ekki er hægt að segja að einungis þær bækur 

sem settar voru á listann hafi verið undir ritskoðun, því með þennan lista í huga hafa eflaust 

margir rithöfundar þess tíma breytt verkum sínum á einhvern hátt til að forðast ítarlega 

skoðun kaþólsku kirkjunnar. Innan kirkjunnar var sérstök deild sem hélt utan um útgáfu 

listans og kallaðist hún Sacred Congregation for the Doctrine of the Faith, en var áður nefnd 

The Sacred Congregation of the Roman Inquisition of the Holy Office. Eftir að útgáfunni var 

hætt fullyrtu fulltrúar hennar að ritið gæti nýst sem siðferðilegur leiðarvísir, svo hinir trúuðu 

gætu forðast rit sem hættuleg væru fyrir trú þeirra og siðferði (Mayl, 1998). 

 

4.2.4 Martin Luther og siðaskiptin 

 

Ein mesta áskorun gegn kirkjunni í upphafi 16. aldar kom frá þýska munknum Martin Luther, 

sem árið 1517 kom fram með kenningar sínar um kristna trú og leiðir til þess að bæta hana. 

Hann mótmælti harðlega sumum siðum kirkjunnar, eins og sölu á syndaaflausnum, dýrkun 

dýrlinga, skírlífi helgra manna og óskeikuli páfa. Leo X páfi svaraði þessum mótmælum með 

því að bannfæra Martin Luther árið 1520 og kvað á um að dreifing, lestur og tilvitnun í skrif 

hans væri bönnuð. Luther tók sendibréfið frá páfanum og brenndi það, en frá sjónarhorni 

kirkjunnar flokkast það undir helgispjöll. Charles V, keisari Frakklands deildi skoðun páfans og 

hafði áhyggjur af útbreiðslu kenninga Luthers og skipaði svo fyrir að öllu útgefnu efni eftir 

hann yrði eytt. Hann gekk lengra með þessa ritskoðun sína árið 1529 þegar hann kvað á um 

að útgáfa bóka sem ekki hefði verið heimiluð fyrst af prestastéttinni væri stranglega bönnuð. 

Hann útfærði þessa reglu síðar meir og bætti við að allir þeir sem væru staðnir að því að 

skrifa eða gefa út rit sem innihéldi villutrú yrðu samstundis líflátnir (Báez og MacAdam, 

2008).  

Hér fyrir framan hafa verið raktir nokkrir atburðir úr fortíðinni. Í dag kann fólki að þykja 

mörg þessara dæma vera nokkuð sláandi. Það er því fróðlegt að staldra við og skoða nokkur 

dæmi um ritskoðun sem viðgengst í nútímanum. 

5 Bókatortíming á 20. öldinni 

 

Bókabrennur og eyðilegging á rituðu máli er ekki vandamál sem einungis tengist löngu 

liðnum tímum, eða á sér eingöngu stað í ríkjum sem að staðaldri ritskoða efni þegna sinna 

upp að því marki að það flokkast undir mannréttindabrot. Á Vesturlöndum þykir sjálfsagt að 

einstaklingar og hópar geti mótmælt efni sem stríðir gegn þeirra eigin sannfæringu og nýta 

margir sér þann rétt. Kaflinn hér á eftir fjallar um viðbrögð mismunandi hópa við þannig efni 

og viðbrögð samfélagsins við því. Þessi upptöldu atvik er einungis nokkur af mörgum en voru 

valin vegna þess hversu áberandi þau hafa verið í erlendum fjölmiðlum. 

 

5.1 Amazing Grace Baptist Church bókabrennan 

 

Presturinn Marc Grizzard komst í fréttirnar í desember árið 2009 þegar hann efndi til 

bókabrennu við kirkju sína. Málið vakti mikla athygli í Bandaríkjunum, sérstaklega þar sem 

Grizzard ætlaði sér að brenna biblíur, auk annarra bóka sem honum fannst vera undir 

satanískum áhrifum. Eina útgáfa biblíunnar sem hann taldi vera boðlega var King James 

þýðingin svokallaða, því hún væri hið sanna orð Guðs (North, 2009). King James þýðingin er 

útgáfa af biblíunni sem unnin var á árunum 1604 til 1611 fyrir tilstilli James I 

Englandskonungs. Hún er þekkt fyrir að vera vel gerð enda er hún vinsælasta þýðingin sem 

notuð hefur verið fyrir útgáfu handa enskumælandi lesendum biblíunnar (Bible Gateway, 

e.d.). Boðað var til mótmæla við brennuna sem átti að fara fram í bakgarði kirkjunnar, en auk 

brennurnar átti líka að grilla kjúkling og meðlæti handa viðstöddum. Upphafleg áætlun 

Grizzard tók breytingum þegar lögreglan hafði samband og tilkynnti honum að bannað væri 

að brenna bækur í fylkinu nema með leyfi lögreglunar (sem hann mundi ekki fá). Auk þess 

báðu þeir hann um að færa viðburðinn inn til þess að æsa ekki upp mótmælendur. Á 

áætluðum degi mætti Marc Grizzard ásamt fjórum öðrum safnaðarmeðlimum að kirkjunni. 

Þegar inn var komið tóku þau fram bækur og rifu þær. Fréttamenn sem höfðu mætt á 

staðinn misstu þolinmæðina og létu sig hverfa fljótlega þegar þeir áttuðu sig að allt færi fram 

fyrir luktum dyrum og mótmælendur yrðu rólegir. Þrátt fyrir að gjörningurinn hafi gjörbreyst 

frá upphaflegum áformum þá sagði Grizzard að viðburðurinn hafi heppnast vel (North, 

2009). 

 

5.2 Harry Potter fárið 

 

Munaðarleysinginn Harry Potter er mörgum kunnugur. Hann er aðalpersónan í samnefndri 

bókaröð eftir J.K Rowling og hafa bækurnar náð að festa sig í sessi sem einar af vinsælustu 

fantasíubókum sem gefnar hafa verið út. Þrátt fyrir vinsældir bókanna komu háværar 

gagnrýnisraddir frá kirkjunnar mönnum og strangtrúuðum foreldrum, sem töldu efnið hafa 

slæm áhrif á andlega heilsu ungmenna. Ein algengasta kvörtunin frá strangtrúuðu kristnu 

fólki yfir bókaseríunni var að Rowling hefði náð að gera Hogwarts galdraskólann svo 

aðlaðandi að börn myndu fá áhuga á ýmiskonar kukli. Auk þess væri kvikmyndaiðnaðurinn 

farinn í auknum mæli að sýna púka, djöfla og þess lags verur í myndum sem myndi gera börn 

ónæmari fyrir þeim. Að sögn þessa strangtrúuðu einstaklinga þá eykur það líkur á að illir 

andar lokki, gabbi og í sumum atvikum andsetji börn. Rætt var um að skrif Rowling gerðu 

börn líklegri til að kafa ofan í dulspeki í stað kristni (Simmons, 2013). 

Þetta eru alls ekki einu dæmin; kristinn lögfræðingur lögsótti bókasafn fyrir að hvetja unga 

lesendur til að lesa Harry Potter bækurnar. Prestur frá Texas kallaði bækurnar undanfara 

fjölkynngi og Benedikt páfi lagði einnig lóð á vogaskálarnar þegar birt var bréf frá honum þar 

sem hann lagðist gegn sögunum um galdrastrákinn. Ekki skánaði ástandið þegar J. K. Rowling 

kom fram í viðtali þar sem hún ræddi að í hennar huga og skrifum væri ein af 

aðalsöguhetjum bókaflokksins, skólameistarinn Dumbledore, samkynhneigður (Sarah, 2011). 

Ein af þeim sem mótmælti bókunum hvað hæst var bandarísk móðir að nafni Lauren 

Mallory. Hún hélt því að fram að bækurnar stuðluðu að eflingu galdra og kukls hjá ungu fólki. 

Fór hún þess vegna fram á að þær yrðu fjarlægðar úr bókasafni grunnskólans þar sem börnin 

hennar voru við nám. Stjórn grunnskólans hafnaði kröfunni og eftir það kærði hún málið, 

fyrst til skólanefndar bæjarins, en síðan fór hún með málið fyrir dómstóla sem einnig 

höfnuðu kröfu hennar. Þrátt fyrir að ætlunarverk hennar hafi ekki heppnast taldi hún málið 

ekki hafa verið tímaeyðslu, þar sem henni fannst það þess virði til að vekja athygli á málinu. 

Að lokum sagði hún: „Persónulega finnst mér ekki góð hugmynd að ala upp heila kynslóð af 

nornum“. Hún viðurkenndi seinna í viðtali að hún hafði aldrei lesið bækurnar (Smith, 2007). 

Ekki voru allstaðar jafn neikvæðar móttökur við bókaseríunni. Judith Krug, þáverandi 

framkvæmdarstjóri Office for Intellectual Freedom hjá samtökunum ALA, skrifaði grein þar 

sem hún lýsti yfir stuðningi við þau söfn sem börðust gegn ritskoðun á sögunum um Harry 

Potter. Hún hrósaði rithöfundinum, J.K. Rowling, fyrir að vekja áhuga barna á almennum 

lestri og fyrir að ná til þeirra barna sem ekki höfðu mikinn áhuga á lestri áður. Krug telur að 

það sem laði börn að bókunum, en veki jafnframt andúð þeirra fullorðnu, sé það að börnin 

finni sig í persónu Potter sem þarf oft að takast á við fullorðna sem eru ósanngjarnir, ráðríkir 

og jafnvel illir. Potter berst gegn óbreyttu ástandi og mótmælir þegar fullorðnir reyna að 

ráða hvað hann eigi að hugsa og gera, eins og þeir sem fara fram á ritskoðun á bókunum 

gera. Hún vekur máls á að besta vörnin gegn ritskoðun að hennar mati er að vekja athygli á 

henni (Krug, e.d.). 

 

5.3 Sköpunarhyggja (Creationism) 

 

Sköpunarhyggja teljast vera trúarbrögð þrátt fyrir að nafnið segi annað. Kennisetningin 

gengur út á að ósýnileg og yfirnáttúrleg vera hafi skapað jörðina og allt sem á henni býr. En 

þrátt fyrir að tengjast í sjálfu sér vísindum ekki neitt, krefjast talsmenn 

sköpunarkenningarinnar þess að kenningin sé kennd í grunnskólum til jafns við aðrar greinar. 

Í Bandaríkjunum hefur orðin mikil fjölgun á lagasetningum tengdum kennslu á 

sköpunarkenningunni innan grunnskóla. Margar þessara lagasetninga banna ekki kennslu 

kenningarinnar beint, heldur leyfa kennurum að taka sínar eigin ákvarðanir um hvort þeir 

telji rétt að kenna þróunarkenninguna eða sköpunarkenninguna. Eitt af þeim atriðum sem 

hefur vakið sterk viðbrögð í Bandaríkjunum í kringum þetta mál eru breytingar á 

kennslubókum. Texasríki er stærsti staki kaupandi skólabóka í Bandaríkjunum og hafa 

ákvarðanir innan ríkisins um skólabækur því bein áhrif á bókakost í öðrum ríkjum. Innan 

fylkisins er mikið um kristna bókstafstrúarhópa sem eru á móti því að þróunarkenningin sé 

kennd í skólum (Censoring science, e.d.). Á áttunda áratugnum voru afar umdeildar reglur 

settar af stjórn menntamála í Texas. Kjarni þeirra var að þær bækur sem fjölluðu um 

þróunarkenninguna þyrftu að láta það koma fram að kenningin sé einungis ein af 

mögulegum skýringum fyrir uppruna mannsins. Einnig þarf að koma fram framarlega í 

sögubókum að þróunarkenningin sé einungis kenning en ekki sannprófuð staðreynd. Ef 

bókunum hafði verið breytt og sköpunarkenningunni bætt við, var ekki talið þurfa að setja 

fyrirvara í bókina. En hins vegar mátti ekki neitt efni koma fram í bókinni sem skaðlegt var 

fyrir ímynd sköpunarkenningarinnar. Stjórnarmeðlimur í nefndinni sem setti þessar reglur 

kom með þau ummæli að vísindaleg þekking samanstæði einungis af áliti vísindamanna og 

þess vegna væru athugasemdir vísindamanna um kennslubækur óviðkomandi ákvörðunum 

stjórnarinnar um þær. Sami stjórnarmeðlimur hafði ekki áhuga á að sjá undirskriftalista frá 

vísindamönnum þar sem þeir mótmæltu þessum reglum, sagði hann að skoðanir 

vísindamanna mundi ekki breyta skoðun hans (Schafersman, 1982). 

6 Ritskoðun innan almenningsbókasafna 

 

Þegar fjallað er um af hverju ritskoðun getur átt sér stað innan bókasafna eru tvær ástæður 

oftast nefndar. Sú fyrri er meðvituð og ómeðvituð ritskoðun starfsmanna innan safnsins og 

hin er afleiðing vinnuferla innan safnsins fyrir aðföng þess (Moody, 2004). 

Í þessum kafla er skoðað hvaða ástæður geta verið að baki ritskoðunar starfsfólks og 

hvernig innkaupaferli bókasafna getur orðið til þess að draga úr aðgengi að upplýsingum. Þar 

að auki verður skoðuð ritskoðun á interneti innan safna, hvernig henni er háttað og hvaða 

áhrif hún hefur. 

 

6.1 Ritskoðun af hálfu starfsfólks safna 

 

Ritskoðun af hálfu starfsfólks getur átt sér stað þegar það safna rekst á efni sem stríðir gegn 

trú þeirra, siðferði eða persónulegu skoðunum og gætu þá bæði meðvitað og ómeðvitað 

hafnað kaupum á viðkomandi efni. Þegar innkaupum á slíku efni er hafnað geta fleiri 

ástæður legið að baki en persónulegar skoðanir. Viðkomandi starfsmaður gæti séð fram á að 

efnið gæti orðið umdeilt og ritskoðar þess vegna sínar eigin ákvarðanir um innkaup. Við slíkar 

aðstæður eru þó sjaldan gefnar upp raunverulegar ástæður höfnunarinnar heldur er því 

haldið fram að það skorti fjármagn til innkaupa, lítill áhugi sé á gagninu eða gæðastjórnun 

standi í vegi fyrir því að það sé keypt inn (Moody, 2004). 

Í rannsókn, sem ber nafnið Book Selection and Censorship og var gerð var á vegum 

Marjorie Fiske árið 1959, komst Fiske að því að allt að 40% starfsmanna 

almenningsbókasafna viðurkenndu að hafa tekið ákvörðun um innkaup á riti með það til 

hliðsjónar hvort viðkomandi rit væri umdeilt í samfélaginu en gáfu upp aðrar ástæður fyrir 

því að ritið var ekki keypt (Moody, 2004). 

Í ástralskri rannsókn frá árinu 2004 voru innkaupastjórar bókasafna spurðir út í ímyndaðar 

aðstæður sem gætu komið upp við innkaup á safnkosti. Þar viðurkenndu 44% aðspurðra að 



  

28 

þau myndu hafna ritum sem settu sköpunarkenninguna fram sem sannleika og báru fyrir sig 

að þeim þætti óábyrgt að setja fram ósannar upplýsingar sem sannar. Í sömu rannsókn kom 

fram að einungis 24% aðspurðra höfnuðu bókum sem afneituðu helförinni og svipaður fjöldi 

hafnaði efni sem hélt því fram að hægt væri að lækna samkynhneigð. Sama rannsókn fjallaði 

líka um að þeir innkaupastjórar sem sáu sig tilneydda til að kaupa umdeilt efni, keyptu lítið 

magn af því (eitt til tvö eintök) og ef það skaddaðist eða týndist var gagnið ekki endurnýjað.  

 

Efni sem stríðir gegn persónulegum gildum starfsmanna hefur einnig valdið deilum innan 

safna því 28% aðspurðra í áströlsku rannsókninni viðurkenndu að hafa að minnsta kosti einu 

sinni á sínum ferli fundið fyrir því að þeirra persónulegu skoðanir hafi ekki verið í samræmi 

við fagleg gildi. Í framhaldi af þessu kom fram að 24% starfsmanna höfðu hafnað efni til að 

forðast deilur innan safnsins. Meira en helmingur þátttakanda í áströlsku könnuninni var á 

þeirri skoðun að nauðsynlegt væri að virða samfélagslega staðla þegar safnkostur væri valinn 

og keyptur. Meirihlutinn eða 96% þátttakanda töldu að það ætti alltaf að sporna gegn 

tilraunum utanaðkomandi hópa við að reyna að hafa áhrif á safnkost, það er að segja hópa 

sem reyna að berjast gegn því að vissar bækur séu keyptar inn. Í framhaldi af þessu sagðist 

helmingur hafa fundið fyrir þrýstingi frá þess konar hópi á síðustu fimm árum. Oftast var um 

trúarleg samtök að ræða og þá sérstaklega kristin samtök (Moody, 2004). 

Bandarísk könnun frá árinu 1981 bað starfsmenn almenningsbókasafna um að taka 

afstöðu til kaupa á bókum með efni tengdu Ku Klux Klan og Nasistaflokknum. Helmingi 

starfsmanna fannst að þessar bækur ættu að vera hluti af safnkosti en hinum helmingnum 

þótti efnið ekki eiga heima á safninu eða voru óákveðin. Þrátt fyrir að bókasafns- og 

upplýsingafræðingar leggi sig fram við að gefa opin aðgang að efni sem snýr að mismunandi 

sjónarhornum á samkynhneigð og trúarbrögðum þá verða þeir að hugsa sig um hversu langt 

þeir vilja ganga í að afla sér róttæku efni sem fjallar um þessa málaflokka á neikvæðan og 

hatursfullan hátt. (Moody, 2005). 

Önnur rannsókn frá Bandaríkjunum fjallar um að persónulegar skoðanir starfsmanna 

almenningsbókasafna skíni í gegn við störf þeirra. Dæmi er tekið um að starfsmaður neitaði 

að panta inn bók sem fjallaði um samkynhneigð, ástæða starfsmannsins fyrir því var að hann 

vildi ekki vera valdur að því að lántakandinn yrði samkynhneigður (Moody, 2004). 

Bókasafns- og upplýsingafræðingar geta barist gegn ritskoðun, bæði innan og utan safna, 

með því að hafa ítarlegar og skjalfestar aðfangastefnur aðgengilega starfsmönnum sem og 

almenningi. Þetta gefur starfsmönnum innan safnanna dýpri skilning á það af hverju viss 

gögn hafa verið keypt inn á safnið og aðstoðar almenning við að skilja hvers vegna 

uppbygging safnkosts er eins og hún er (Taylor og McMenemy, 2013). Einnig þurfa þeir að 

vera vakandi fyrir sinni eigin hlutdrægni og áhrif hennar á starf sitt. Þeir þurfa að skilja og 

bera virðingu fyrir samfélaginu sem starfað er í, kaupa efni frá mismunandi útgáfum til að 

tryggja fjölbreytileika, hafa efnisflokkun ítarlega til að tryggja góðan aðgang að efni og hafa 

skriflega og skýra aðfangastefnu safnsins aðgengilega (Moody, 2004). Starfsmenn þurfa að 

vera vakandi fyrir þrýstingi sem þeir gæti orðið fyrir frá samfélaginu, samstarfsmönnum, 

eigin siðfræði, skoðunum eða fordómum (Taylor og McMenemy, 2013). 

 

6.2 Áhrif vinnuferla innan safnsins á safnkost 

 

Önnur algeng birtingarmynd ritskoðunar innan almenningsbókasafna snýr að sjálfu 

innkaupaferlinu. Þetta á við um ferla sem hafa áhrif á aðgengi gagna, með hvaða hætti efni 

er pantað inn, hvort að keypt aðföng séu fjölbreytt og frá mismunandi útgefendum og hvort 

frágangur bóka sé vandaður (Moody, 2004). 

Meirihluti safna í Bandaríkjunum styðjast við umfjöllunartímarit um bækur sem nefnast 

Industry review journals þegar kemur að kaupum á safnkosti. Sem dæmi um svipað rit hér á 

Íslandi mætti nefna Bókatíðindi. Þrátt fyrir vinsældir þeirrar aðferðar að nota slík tímarit þá 

hefur hún samt sem áður verið gagnrýnd. Sérstaklega er bent á að útgefendur blaðsins gætu 

verið hlutdrægir gagnvart þeim útgáfufyrirtækjum sem gefa mestar auglýsingatekjur af sér. 

Þetta verður til þess að minni útgáfufyrirtæki með minna auglýsingafjármagn hafa ekki eins 

gott tækifæri til þess að koma sínu efni á framfæri (Moody, 2004). 

Önnur aðferð sem er algeng við innkaup um allan heim, þar á meðal á Íslandi, er að 

söluaðili, til dæmis bókaverslun, sjái um að útvega safni efni út frá lista sem gerður er af 

söluaðilanum. Safnið ákveður síðan í samráði við söluaðilann úr hvaða flokkum skal keypt og 

í hvaða hlutföllum. Síðan er gerður innkaupalisti í samræmi við það. Ýktustu dæmin af 

þessari aðferð er þegar söluaðilar sjá algerlega um innkaup efnis án aðildar safnsins. 

Þesskonar útvistun er oftast gerð í nafni sparnaðar og minnkun útgjalda. Í Bandaríkjunum 

hafa hópar rithöfunda kvartað yfir þessum aðferðum og bent réttilega á að útgefendur og 

söluaðilar þekki ekki þarfir viðskiptavina safnsins eins vel og starfsmenn þess geri. Það leiði af 

sér að bókaúrval safnsins breytist og gæti leitt af sér minni útlán. Auk þess eru söluaðilar ekki 

menntaðir bókasafns- og upplýsingafræðingar og þurfa þess vegna ekki að vanda sig við að 

vinna í samræmi við siðareglum stéttarinnar og faglegar kröfur sem gilda innan hennar. 

Margir gætu bent á að bækur sem keyptar eru með þessum hætti fái góða dóma og séu 

mögulega vinsælar innan safnsins, en það þarf að gera sér grein fyrir því að viðskiptavinir 

bókasafna, sem leita sér að nýju efni til þess að lesa, vafra oft um safnið í leit að bók og ef 

þeir rekast ekki á efni innan safnsins eru góðar líkur að þeir viti ekki af tilvist þess og óski ekki 

eftir því (Moody, 2004). 

Efni sem kemur frá minni útgáfufyrirtækjum á líka erfitt uppdráttar innan safna. Oft á 

tíðum getur verið erfitt fyrir söluaðila að afla sér efnis frá þessum útgáfum, þar sem litlu 

útgáfurnar hafa takmarkað fjármagn fyrir markaðssetningu. Mögulega væri söluaðilum og 

söfnum því ekki kunnugt um efnið sem þær hafa upp á að bjóða (Moody, 2004). Þetta getur 

því leitt til þess að umdeilt efni og efni frá litlum útgáfufyrirtækjum nái aldrei inn á bókasöfn 

og komist þannig ekki í almenna umferð. Þessi staða stríðir gegn yfirlýsingu ALIA (Australian 

Library and Information Association) Statement of Free Access to Information þar sem 

kemur fram að bókasöfn þurfi að gæta sín á því að viðskiptavinir safnsins fái efni og 

upplýsingar frá ýmsum aðilum til að koma til móts við þarfir notenda (Moody, 2005). 

 

6.3 Ritskoðun á efni barna og unglinga 

 

Í dag er þjónusta skólabókasafna orðin fjölbreyttari og viðameiri, þjónusta þeirra snýst ekki 

lengur aðeins um að vera viðbót við námskrárnar heldur panta söfn inn efni sem snýr að 

tómstundum, menningu og félagslegum áhuga barna og unglinga. Samhliða aukinni þjónustu 

við þennan kúnnahóp hefur ritskoðun á efni þeirra aukist og eru fjölmörg tilvik þess að 

bækur hafa verið bannaðar, sérstaklega á yngri stigum grunnskóla. Í bókinni Selection or 

Censorship: Libraries and the Intelligent Design Debate eftir Michael og Connie Sullivan ræða 

höfundar um hvernig ritskoðun getur hindrað þroska barna með því að halda upplýsingum 

frá þeim. Taka þau sérstaklega dæmi um skólabókasafn í Kansas sem fjarlægði allar bækur 

um þróunarkenninguna að einhverju eða öllu leyti. Bækurnar voru fjarlægðar vegna þess að 

hópur bókstafstrúarmanna krafðist þess að sköpunarkenningin væri sú eina sem nemendum 

yrði kennd. Höfundar bókarinnar benda á að þar hafi bókstafstrúarhópar verið árangursríkir í 

að grafa undan kennslu á alvöru vísindum og bæta við að það sé þeirra trú að skólabókasöfn 

eiga að hýsa efni sem fjalli um umdeilt efni frá báðum hliðum (Duthie, 2010). 

Í ástralskri rannsókn frá 1994 kom fram að kennarar og bókasafns- og 

upplýsingafræðingar voru íhaldssamir í innkaupum á efni fyrir börn og unglinga. Kennarar 

neituðu að taka inn efni sem innihéldu blótsyrði, kynlíf og eiturlyf eða eitthvað ósiðlegt. Þess 

háttar ritskoðun er áhyggjuefni og er oftast til þess gerð að forðast ágreining við foreldra eða 

aðra kennara. Í sömu rannsókn kom fram að helmingur (49.5% - 52%) allra kvartana komu 

frá foreldrum en 43.8% - 46% kom frá starfsmönnum skóla, til dæmis kennurum, 

skólastjórum eða bókasafns- og upplýsingafræðingum. (Dillon og Williams, 1994). 

Ritskoðun á efni fyrir börn og unglinga er ekki ný á nálinni. Á 16. öld voru þjóðsögur 

gagnrýndar fyrir að vera óhentugt efni fyrir börn. Á 17. öld fordæmdu púrítanar ævintýri og 

sönglög vegna vöntunar á siðferðislegum gildum. Á 18. öld kom rithöfundur fram með bók 

sem hélt því fram að börn ættu ekki að fá neinar bækur fyrr en eftir 12 ára aldur, hann vildi 

ekki að börn yrðu rugluð í ríminu með sögum og ævintýrum. Á Viktoríutímanum voru 

barnabækur frekar metnar út frá því hvað þær gætu kennt barninu um félagslegt- og 

trúarlegt siðferði, heldur en skemmtanagildi (Saltman, 1998). 

Starfsmenn bókasafna gefa upp þrjár ástæður fyrir ritskoðun á efni barna: 1) að efnið hæfi 

ekki þroska aldurshópsins, 2) að efni bókarinnar innihaldi grófan eða klámfenginn texta, eða 

3) að kynferðislegt efni í bókinni sé ekki við hæfi barna. Meirihluti kvartana vegna barnabóka 

er vegna þess að fullorðnir aðilar (oftast foreldrar) vilja hlífa börnum fyrir atriðum sem þau 

telja þau ekki nógu gömul til að takast á við, eins og til dæmis dauðanum. Margar kvartanir 

koma einnig vegna grófs tungumáls eða klámfengins texta í barnabókum. Ein af fyrstu 

kvörtunum vegna grófs talsmáta í barnabókum í Bandaríkjunum kom árið 1962 þegar 

starfsmaður bókasafns gagnrýndi bókmenntagagnrýnanda fyrir að vara hana ekki við því að 

aðkeypt bók hafi innihaldið orð damn sem á íslensku gæti þýðst sem fjandinn. Kynferðislegt 

efni eða umræða í bókum hefur einnig hlotið mikið af kvörtunum. Það á við bæði 

barnaskáldsögur og fræðslubækur sem fjalla um kynfræðslu (Saltman, 1998). 

Segja mætti að ritskoðun á efni barna og unglinga sé ákveðið form afneitunar, því góðar 

líkur eru á því að efnið sem foreldrar og skólabókasöfn eru að reyna að vernda börnin fyrir sé 

eitthvað sem þau hafa komist í kynni við áður. Hvort sem það er frá persónulegri reynslu, frá 

vinum eða á netinu. Efni sem snýr að kynþáttafordómum, barnamisnotkun, unglingaóléttu 

eða samkynhneigð hefur verið ritskoðað í einhverjum mæli inn á skólabókasöfnum í 

Bandaríkjunum en þetta eru málefni sem eru í fréttunum nánast daglega og hafa börn og 

unglingar greiðan aðgang að þeim (Rossuck, 1997).  

 

6.4 Internetsíur og aðrar takmarkanir á interneti  

 

Eitt af umtöluðustu málum sem tengist ritskoðun innan almennings- og skólabókasafna 

þessa dagana er takmörkun á aðgangi að interneti innan safnanna. Starfsmenn safnanna 

þurfa þá að reyna að finna jafnvægi á milli þess að virða rétt safngesta sinna til 

upplýsingafrelsis og rétt þeirra til þess að varast að komast í kynni við efni sem þeim þætti 

óviðeigandi. Annarsvegar flokkast það sem ritskoðun ef starfsmenn setja einhverskonar 

takmarkanir eins og netsíur á internettengingu safnsins en á hinn bóginn, án síurnar er hætta 

á því að einstaklingur, sem engan áhuga hefði á efninu, mundi komast í kynni við það. 

Viðbrögð ALA við þessu máli var að árétta að stefna þeirra gagnvart öllum tegundum 

ritskoðunar væri að berjast gegn henni og að virða rétt einstaklings til upplýsingafrelsis 

(Oppenheim og Smith, 2004). 

Nokkrar mismunandi tegundir af internetsíum eru notaðar á almenningsbókasöfnum. Ein 

tegund er með lista af vefslóðum sem bannað er að fara inn á; ef bönnuð vefslóð er sleginn 

inn þá kemur skjámynd sem upplýsir notanda að umferð á þessa síðu sé bönnuð og oftast er 

bætt við á hvaða forsendum hún er bönnuð. Einnig er hægt að setja upp netsíu sem einungis 

leyfir aðgang að fyrirfram ákveðnum síðum. Vinsæl tegund af netsíum eru þær sem leita að 

vissum dónalegum eða grófum orðum eða orðasamböndum inn á vefsíðum og loka þá fyrir 

aðgang að síðunum ef þær innihalda þessi orð. Síðasta tegundin hefur verið mest gagnrýnd, 

þar sem sían lokar oft fyrir síður sem innihalda bannorð en eru engu að síður fræðslusíður. 

Mætti þar nefna vefsíðu tileinkaða brjóstakrabbameini eða kynsjúkdómum (Dupelle, 2007). 

Hver er það svo sem ákveður hvaða efni er lokað fyrir og hvað ekki? Síurnar koma frá 

framleiðanda með fyrirfram ákveðnum lokunum en eru opnar fyrir breytingum af hendi 

starfsmanna bókasafnanna. Í rannsókn frá árinu 2000 kom í ljós að 21% safna hélt 

sjálfgefnum stillingum forritsins á bannaðar síður í stað þess að aðlagaða síðurnar að þörfum 

notenda sinna. Í sömu rannsókn kom fram að 55% safna lét sér nægja bönnuð orð og 

orðasambönd sem fylgdu með síunni frá framleiðanda. Í sömu rannsókn kom í ljós að stór 

hluti bókasafnsstarfsmanna höfðu ekki fullan skilning á hvernig internetsíur virka og hvers 

vegna sumar síður væru lokaðar notendum. Svo virðist sem 19% af starfsmönnum vissi ekki 

hvernig internetsíur sem lokuðu á viss orð og orðasambönd virkuðu og 27% skildu ekki 

hvernig síur sem lokuðu fyrir ákveðnar vefsíður virkuðu. Auk þess höfðu 60% ekki fullan 

skilning á því hvernig reiknað væri út hvaða síður ættu að vera bannaðar (Dupelle, 2007). 

Árið 2003 tóku lögin Children’s protection Act gildi í Bandaríkjunum. Þessi lög hvetja 

almennings- og skólabókasöfn, sem þiggja aðstoð frá ríkinu til þess að fjármagna internet og 

tölvur innan stofnunarinnar, til þess að nota internetsíur til þess að sía út myndir (e. images) 

eins og barnaklám og annað óviðeigandi efni sem gæti verið skaðlegt yngri notendum. Í 

skiptum fyrir þessar varúðarráðstafanir fá söfnin áframhaldandi fjármagn frá ríkinu. Þessi lög 

hafa orðið til þess að mörg söfn hafa gengið of langt í takmörkun á interneti inn á safninu. Ef 

starfsmenn bókasafnanna myndu lesa lögin lauslega þá gætu þeir séð að lögin ná einungis 

yfir óviðeigandi myndir, ekki er tekið fram að það eigi að banna annað efni í textaformi þrátt 

fyrir að það sé gróft. Söfnin eru ekki heldur tilneydd til þess að loka á samfélagsmiðla, 

pólitískar vefsíður eða síður sem innihalda umdeilt efni. Lögin hafa verið í gildi í 

Bandaríkjunum í áratug og því fróðlegt að skoða hvernig þau hafa reynst á þessum tíma. 

Ítrekað hefur komið upp að internetsíurnar loka á efni sem ætti að vera aðgengilegt 

samkvæmt stjórnarskrá Bandaríkjanna. Helsta ástæðan fyrir þessu er að bókasöfnin hafa 

gjarnan bætt við auknum lokunum ofan á þær sem yfirvöld krefjast. 

 Á hinn bóginn virðast þessar lokanir í sumum tilvikum ekki virka nægilega vel til að halda 

þessu óæskilega efni úti. Árið 2008 gerði almenningsbókasafnið í borginni San Jose könnun á 

því hversu áreiðanlegar síurnar væru. Í ljós kom að þeim fjórum tegundum internetsía sem 

prófaðar voru gekk illa að loka á bannaðar ljósmyndir. Sérstaklega var það vegna þess að 

síurnar loka ekki fyrir þann valmöguleika sem stærstu leitarvélarnar eins og Google bjóða 

upp á, að leita eftir myndum. Einnig kom í ljós að síur frá einum stærsta framleiðanda slíks 

hugbúnaðar, Homesafe, gögnuðust það lítið að þær lokuðu ekki fyrir þriðju stærstu klámsíðu 

í heimi, Pornhub. Notkun síanna verður líka til þess að börn sem komast bara á internetið í 

skóla eða á bókasafni hafa bjagaða mynd á því hvernig internetið virkar, þar sem notkun 

þeirra er takmörkuð. Með ströngum reglum á internetnotkun eru börnin ofvernduð. Í stað 

þess að kenna þeim að forðast óæskilegt efni er lokað á það. Þetta verður til þess að þegar 

þau byrja að nota internetið ein hafa þau ekki hæfnina til þess að vafra á internetinu á 

öruggan hátt (Reitman, 2013).  

Árið 2007 komust skólasöfn í Texas í fréttirnar þegar komst upp að nemum var bara leyft 

að fara inn á fyrirfram ákveðnar síður á tölvum safnsins eða í tölvur með mjög ströngum 

netsíum. Þegar þetta var rannsakað frekar kom í ljós að þessir starfshættir voru við lýði í 

fjölmörgum skólum í mörgum fylkjum Bandaríkjanna. Fyrirfram ákveðnu síðurnar voru þá 

valdar af tölvudeildinni og ef nemendur eða kennarar þurftu undanþágu til að komast inn á 

aðrar síður, þurfti sú beiðni að fara í gegnum tölvudeildina. Aðrir skólar hafa gengið enn 

lengra og bannað internet alfarið innan skólans, líka fyrir kennara. Þrátt fyrir þessa ströngu 

ritskoðun virðist mótmæli gegn henni ekki vera hávær. Enn verra er svo að kennarar hafa 

ekki fyrir því að biðja um að opnað sé á síðurnar, en ekki er vitað hvort að það sé vegna 

tímaskorts eða vanþekkingar á því hvernig það er gert. Nemendur hafa bæði brýna þörf og 

rétt á að hafa aðgang að interneti sér til upplýsingar og þarf að gera notendum í skólum sem 

þessum grein fyrir því. Ef börn fá ekki aðgang að netinu er ekki hægt að kenna þeim að leita 

að upplýsingum á netinu né hvernig þau geta verið örugg þar (Bell, 2007). Á öðrum söfnum 

er börnum yngri en 12 ára meinaður aðgangur að netinu (Duthie, 2010). 

 

6.5 Kvartanir vegna efnis og viðbrögð við því 

 

Áskorun (e. challenge) er skilgreind sem formleg, skrifleg kvörtun sem er lögð fram við 

bókasafn eða skóla, þar sem óskað er eftir því að efni sé fjarlægt vegna óviðeigandi innihalds. 

Viðbrögð við þesskonar áskorun geta verið margvísleg: allt frá því að aðhafast ekki neitt og 

færa rök fyrir því, færa gagnið á annan stað eða aðra deild, eða að fjarlægja gagnið alveg 

(Taylor og McMenemy, 2013). 

Áskoranir eru flokkaðar í þrjár tegundir; fyrirspurnir, mótmæli og kvartanir. Fyrirspurn er 

þegar viðskiptavinur leitar til safns og spyr af hverju visst eintak sé eða sé ekki í eigu safnsins. 

Fyrirspurn er ekki álitin vera tilraun til ritskoðunar. Mótmæli geta líka verið formleg eða 

óformleg og ferlið þarf ekki í öllum tilvikum að vera þannig að notandi beri fram kvörtun 

beint við starfsmann. Notandinn gæti til dæmis skrifað athugasemd á blaðsíður bókanna eða 

fært bókina þangað sem erfiðara er að finna hana. Kvörtunum má skipta í fimm flokka. 

Góðlátlegar kvartanir (e. benign complaints) eru kvartanir sem lagðar eru fram en er síðan 

dregnar til baka, innan þessa flokks eru óformlegar kvartanir þar sem ekkert er aðhafst af 

hálfu starfsmanns. Ósamræmdar kvartanir (e. non-consensus complaints) eru þegar 

viðskiptavinur ber fram kvörtun en henni er svo vísað frá og við það hótar kúnni frekari 

aðgerðum. Samræmdar kvartanir (e. consensus complaints) kallast það þegar starfsmenn 

taka á móti kvörtun og þeim finnst ástæða fyrir því að fara lengra með málið. En róttækar 

kvartanir (e. radical complaints) er þegar sá sem kvartaði tekur upp hjá sér að fjarlægja eða 

eyðileggja eintakið án aðildar safnsins. Algengustu viðbrögð við áskorun á efni er að færa það 

til innan safnsins (Taylor og McMenemy, 2013). 

Innan almenningsbókasafna skiptast flestar kvartanir á efni í fjóra flokka. Hver kvörtun 

getur verið í fleiri en einum flokki og í sumum tilvikum verið í þeim öllum. Í þessum 

aðstæðum getur ritskoðandi verið annað hvort starfsmaður safnsins eða einstaklingur utan 

safnsins sem leggur fram kvörtun (ALA, 2002). 

Fjölskyldugildi er ein helsta kvörtun innan safna. Breytt fjölskyldumynstur nútímans hefur 

orðið til þess að úrval safnkosts hefur breyst. Söfn reyna að koma til móts við notendur sína 

og panta inn efni sem höfðar til þeirra. Sá sem ritskoðar efnið gæti verið einstaklingur sem 

finnst hinu hefðbundna fjölskyldumynstri ógnað og telur það vera fyrir bestu að ritskoða 

efnið. Algengustu kvartanir í þessum flokki tengjast kynlífi eða kynhneigð. Einnig koma 

þónokkrar kvartanir vegna trúarbragða. Sá einstaklingur eða hópur sem fer fram á 

ritskoðunina gæti fundist efni innan safnsins gera lítið úr eða stríða gegn sinni eigin trú. 

Öðrum gæti fundist að ef safnkostur sem stangast á við trú þeirra fær að halda sér innan 

safnsins, þá gæti fjölgað í þeim efnisflokki ef ekkert sé aðhafst. Pólitískar skoðanir fá einnig 

sinn skerf af kvörtunum. Oft er efni sem er utan hinnar venjulegu stjórnmálamenningu 

ritskoðað. Þetta geta verið mjög róttækar skoðanir og innihald safngagnsins verið efni frá 

fylgismönnum sem vilja fara fram á breytingar á núverandi pólitíska ástandi. Ef þessi verk 

innihalda blótsyrði eða gróft tal þá getur mótmælandinn reynt að láta ritskoða gagnið út frá 

því frekar en pólitískri afstöðu, þar sem ólíklegra er að sú leið myndi valda. Að lokum er 

réttur minnihlutahópa. Oft koma upp kvartanir frá minnihlutahópum sem telja að ekki sé 

nægt tillit tekið til óska þeirra og gilda. Undandarin ár hafa minnihlutahópar af ýmsum 

þjóðbrotum mótmælt harðlega efni sem gerir mikið úr staðalímyndum þjóða þeirra og fara 

þess vegna fram á ritskoðun á því (ALA, 2002). 

 

Engu skiptir hver ritskoðar eða hvaða ástæða er fyrir ritskoðuninni, en sá sem gerir tilraun 

til ritskoðunar á safnkosti hefur ekki fullan skilning á skyldum bókasafns eða réttindum 

notenda safnsins. Það er safnsins að útvega efni fyrir viðskiptavini sína sem gefur fjölbreytta 

sýn á umfjöllunarefnið og nálgast það frá sem flestum sjónarhornum (ALA, 2002). Þegar 

starfsfólk safna fær kvörtun vegna safnkosts er mikilvægt að gagnrýninni sé tekið og málið 

skoðað. Ef starfsmaður tekur kvörtun ekki alvarlega eða neitar að hlusta á hana er hætta að 

mótmæli einstaklingsins sem ber fram kvörtunina verði háværari og útbreiddari. Þá er best 

að ræða málið við mótmælandann, þrátt fyrir að það sé í eðli flestra bókasafns- og 

upplýsingafræðinga að vilja kæfa allar tilraunir til ritskoðunar í fæðingu. Mikilvægt er að 

útskýra stefnu og skyldur safnsins fyrir þeim sem mótmælir efninu og gera þeim grein fyrir 

að það sé skylda safnsins að veita opinn aðgang að upplýsingum (Stover, 1994). 

 

Ein ástæða fyrir auknum kvörtunum innan almenningsbókasafna gæti verið skýrð með 

kenningu sem nefnist The third person effect. Þessi kenning fjallar um hvernig einstaklingar 

sem eru opnir fyrir skilaboðum fjölmiðla í daglegu lífi, en trúa því að áhrif þeirra séu mun 

meiri hjá öðrum einstaklingum en þeim sjálfum. Þessi afstaða getur skýrt þann vaxandi 

stuðning sem ritskoðun hefur fengið á seinustu árum. Einstaklingum gæti fundist það vera 

þeirra að mótmæla efni sem þeim finnst vera skaðlegt hinum „auðtrúa“ almenningi (Rojas, 

Shah og Faber, 1996). 

7 Lokaorð 

 

Samtök bókasafns- og upplýsingafræðinga um allan heim hafa lagt sig fram við að sýna fram 

á að stétt þeirra líði ekki ritskoðun með því að skrásetja siðareglur sínar og gefa út 

yfirlýsingar gegn ritskoðun. Brýn þörf er á alþjóðlegum siðareglum innan stéttarinnar til að 

félagsmenn geti unnið saman að sameiginlegum markmiðum. 

Eins og sést þá viðgengst ritskoðun um allan heim af ríkisstjórnum, trúfélögum og 

mismunandi samfélagshópum. Þetta form kúgunar kemur ekki einungis fram í vissum 

heimshlutum, frá vissum hópum eða ríkisstjórnum, heldur er hún til um allan heim í 

mismunandi formi. Hér fyrir ofan er rætt um sögu ritskoðunnar og bókatortímingar, en sá 

kafli gefur hugmynd um hversu mörg rit hafa eyðilagst vegna kúgunnar og harðstjórnar. En 

þrátt fyrir að sambærileg atvik eigi sér ekki stað oft stað í nútímanum þýðir það ekki að þau 

séu ekki til staðar. Bókatortíming á sér stað enn þann dag í dag, en form hennar hefur breyst. 

Það er þó ekki nóg að setja reglur ef enginn fer eftir þeim og þess vegna þurfa bókasöfn 

að vera vakandi fyrir ritskoðun, sem getur átt uppruna sinn bæði innan og utan safna. 

Bókasafns- og upplýsingafræðingar sem starfa á bókasöfnum þurfa að gæta sín vel á að 

persónulegar tilfinningar hafi ekki áhrif á bókakost og að vera vakandi fyrir því að öll rit innan 

safnsins fái sömu meðferð. Aðgangur að upplýsingum er grundvallar mannréttindi og það 

þarf að fylgjast með að þeim réttindum sé fylgt eftir. 

